
Гуырдзыстоны органон закъон 
Профессион цæдисты тыххæй 
(2025 азы 1-аг майы уавæрæй)
Сæр I. Иумæйаг уагæвæрдтæ
Статья 1. Закъоны нысæнттæ
1. Ацы закъон бæлвырд кæны профессион цæдисты (профцæдисты) сырæзты барадон бындурты, сæ барты æмæ архайды гарантиты.

2. Ацы закъон æххæст кæны:

а) профессион цæдисты сырæзтимæ, сæ барты æмæ архайды гарантиты реализаци кæ​нын​имæ баст æхсæнадон æмахастыты;

б) профессион цæдисты, профессион цæдисты иугондты (ассоциациты) æмахастыты паддзахадон хицауады органтимæ, муниципалитеты оргæнтимæ, куыстдæттæг организа​ци​тимæ, куыстдæттæг иугæндтимæ (цæдистимæ, ассоциацитимæ), æндæр æхсæнадон иугæндтимæ, физикон æмæ юридикон гоймæгтимæ.

Статья 2. Профессион цæдисты, профессион цæдисты иугондты (ассоциациты) саразыны бар  
1. Профессион цæдис у æнæамалиуæгон (æнæкоммерцион) юридикон гоймаг, кæцы арæзт æрцыд Гуырдзыстоны æмбæстагон Кодексæй сфидаргонд процедурæмæ гæсгæ, æмæ у иумæйаг амалиуæгон æмæ профессион интерестæй баст гоймæгты (кусджыты) бар​вæндон æхсæнадон иугонд (организаци), кæцыйы нысан у профцæдисты уæнгты фæллойадон, социалон-экономикон æмæ барадон барты æмæ интересты хъахъхъæнын æмæ æвдисын.

2. Гуырдзыстоны Конституцимæ гæсгæ, алкæмæн дæр ис бар профессион цæдисы саразын æмæ уым хайад исын.

3. Профессион цæдис гæнæн ис арæзт цæуа кæцыфæнды куыстуаты, уагдоны, органи​зацийы æмæ æндæр кусæн бынаты.

4. Гуырдзыстоны хъахъхъæнынады, мидхъуыддæгты, фиддонты, тæрхонон хицауады æмæ прокуратурæйы органты, Гуырдзыстоны паддзахадон æдасдзинады куыстуаты профес​сион цæдисты сарæзты спецификæ бæрæггонд цæуы Гуырдзыстоны закъондæт​тынадæй.

5. 15 азы кæнæ 15 азæй фылдæр кары гоймагæн, кæцы æххæст кæны фæллойадон (про​фес​​сионалон) архайды (кусæг) кæнæ ахуыр кæны уæлдæр, астæуккаг-специалон кæнæ профессионалон ахуыргæнæн уагдоны, бар ис, сараза профессион цæдис, бацæуа проф​ес​сион цæдисмæ, хайад райса профцæдисон архайды æмæ сæрибарæй рацæуа профес​сион цæдисæй. Рæстæгмæ æгуыст æмæ пенсиисæгæн сæ бон у баззайын проф​цæдисы уæнгтæй.

6. Профессион цæдис арæзт цæуы фадыгон, амалиуæгон, территориалон кæнæ профес​сионалон спецификæимæ баст æндæр нысанмæ гæсгæ.

7. Профессион цæдистæн бар ис:

а) куыстуаты, уагдоны, организацийы кæнæ æндæр кусæн бынаты фыццаградон проф​цæ​дисон организацитæ саразын;

б) саразой национ, Абхазийы Автономон Республикæйы, Аджарийы Автономон Респу​б​ли​кæйы, регионалон, районон, горæтон, куыстуаты, уагдоны, организацийы проф​цæди​сон организацитæ æмæ баиугæндтæ (ассоциацитæ).
8. Профессион цæдисы, профессион цæдисты иугонды (ассоциацийы) саразыны тых​хæй инициативон (организацион) къорд æрсиды бындурæвæрæг æмбырды (кон​фе​ре​н​цийы, съез​ды), кæцы райсдзæн фæткæвæрды æмæ сæвзардзæн разамонæг профцæдисон органты.

9. Профессион цæдис арæзт цæуы æппынкъаддæр 25 гоймаджы хъæппæрисæй.

10. Алы профессион цæдис дæр æмбар бартæй пайда кæны.

Статья 3. Терминты æмбарынад  
Ацы закъоны нысæнттæн цы терминтæ пайдагонд цæуы, уыдонæн ис ахæм нысан​иуæг:

а) фадыгон профессион цæдис – профессион цæдис, кæцы барвæндонæй иу кæны профцæдисты уæнгты, кæцытæ кусынц Гуырдзыстоны национ хæдзарады иу кæнæ цал​дæр æнгæс фадыгы куыстуæтты, уагдæтты, организациты æмæ архайынц æнæ​хъæн Гуырдзыстоны территорийыл;

б) профессионалон спецификæйы профцæдис – профессион цæдис, кæцы барвæн​до​нæй иу кæны иу кæнæ æндæр æмæ æндæр фадыгы куыстуæтты, уагдæтты, органи​за​циты кусæг профцæдисты уæнгты, кæцытæн ис иу дæсныйад æмæ архайынц иу кæнæ цал​дæр куыстуаты, уагдоны, организацийы, горæты, районы, регионы кæнæ Гуырдзыс​то​ны æппæт территорийыл;

в) куыстуаты, уагдоны, организацийы, горæты, районы, регионы, Абхазийы Автоно​мон Республикæйы кæнæ Ачъарайы Автономон Республикæйы профессион цæдис кæнæ проф​цæ​дисон организаци – профессион цæдис, кæцы барвæндонæй иу кæны иу профцæдисы уæнгты æмæ уымæ гæсгæ архайы иу куыстуаты, уагдоны, органи​зацийы, горæты, районы, регионы, Абхазийы Автономон Республикæйы кæнæ Ачъарайы Автон​о​мон Республикæйы территорийыл;  
г) куыстуаты, уагдоны, организацийы, горæты, районы, регионы, Абхазийы Автоно​мон Республикæйы кæнæ Ачъарайы Автономон Республикæйы профессион цæдисты баиугонд (ассоциаци) – профессион цæдисты баигонд (ассоциаци), кæцы барвæн​донæй иу кæны профессион цæдисты кæнæ/та профессион цæдисты (ассоциациты) æмæ уымæ гæсгæ архайы куыстуаты, уагдоны, организацийы, горæты, районы, регио​ны, Абхазийы Автономон Республикæйы кæнæ Ачъарайы Автономон Республикæйы территорийыл;

д) профессион цæдисты националон иугонд (ассоциаци) – профессион цæдисты баиугонд (ассоциаци), кæцы барвæндонæй иу кæны профессион цæдисты кæнæ/та про​фес​сион цæдисты иугæндты (ассоциациты) æмæ архайы Гуырдзыстоны æппæт тер​риторийыл; 

е) фыццаградон профцæдисон организаци – профцæдисон организаци, кæцы барвæн​донæй иу кæны иу куыстуаты, уагдоны, организацийы кусæг профцæдисты уæнгты, æмæ архайы æмбæлон профессион цæдисы фæткæвæрдæй æмæ фыццаградон проф​цæдисон организацийы уагæвæрдæй;  
ж) профцæдисон орган – орган, кæцы арæзт у (æвзæрст у) профессион цæдисы фæтк​æвæрды, профессион цæдисты иугонды (ассоциацийы) фæткæвæрды кæнæ фыццаг​радо​н профцæдисон организацийы уагæвæрдмæ гæсгæ;   
з) профцæдисы комитет (профкомитет) – фыццаградон профцæдисон организацийы рдыгæй сæвзæрст профцæдисон орган;

и) профорганизатор (профкъорды организатор) – профцæдисы уæнг, кæцы æвзæрст у уыцы профцæдисон организацийы рдыгæй, кæцыйы ис 15 профцæдисы уæнгæй къаддæр, æмæ кæцы архайы профцæдисы уæнгты  æмбырды дæлбарæй;

к) куыстдæттæг (куысты дæттæг, æххуырсæг) – организаци кæнæ юридикон гоймаг, кæцы æвдыст цæуы йæ сæргълæууæгæй (администрацийæ), кæнæ физикон гоймаг, кæцыимæ кусæгæн (куыстуатæн) арæзт ис фæллойадон бадзырд (контракт);

л) кусæг – физикон гоймаг, кæцы фæллойадон бадзырды (контракты) бындурыл кусы куыстуаты, уагдоны, организацийы кæнæ æххæст кæны индивидуалон амалиуæгады; 
м) профцæдисы уæнг – физикон гоймаг (кусæг, рæстæгмæ æгуыст, пенсиисæг, сту​дент), кæцы хайджын у (разы у) профессион цæдисы фæткæвæрдимæ, æххæст кæны уый æмæ регистрацигонд у профцæдисон организацийы;

н) профцæдисон кусæг – профцæдисы уæнг, кæцы æвзæрст цæуы профцæдисы орган​мæ кæнæ кусы профцæдисы органы куысты бадзырды (контракты) бындурыл;

о) коллективон бадзырд – куыстдæттæгы, куыстуаты, уагдоны, организацийы æмæ проф​цæдисон организацийы ‘хсæн бадзырд, кæцы регулир кæны фæрсты фæллойад​он, социалон æмæ профессионалон ахастытæ;

п) фадыгон (тарифон) бадзырд – Гуырдзыстоны æххæстгæнæг хицауады, профессион цæдисты æмæ куыстдæттæгты (амалиуæгдарты) æмбæлон органты ‘хсæн ба​дзырд, кæцы регулир кæны фæрсты фæллойадон æмæ социалон-экономикон ахастытæ;

р) генералон бадзырд – Гуырдзыстоны хицауады, профессион цæдисты æмæ амалиуæг​гæнджыты иумæйаг-националон ассоциациты ‘хсæн бадзырд, кæцы регулир кæны фæр​сты фæллойадон æмæ социалон-экономикон ахастытæ.

Статья 4. Закъоны архайды сферæ  
Ацы закъоны архайд хæлиу кæны:

а) Гуырдзыстоны æппæт æмбæстæгтæ æмæ профцæдисы уæнгтыл, Гуырдзыстоны цæ​р​​æг фæсарæйнаг æмæ æмæстондзинады нæуæвæг гоймагыл, Гуырдзыстоны закъон​дæт​тынады æмæ Гуырдзыстоны æхсæнадæмон бадзырдтæй снысангонд цауты йеддæмæ;

б) Гуырдзыстоны территорийыл архайæг алы хуызы куыстуатыл, уагдоныл, организа​цийыл, профессион цæдисыл, профессион цæдисты иугондыл (ассоциацийыл);

в) Гуырдзыстоны арæнты æдде уæвæг Гуырдзыстоны профессион цæдисты организа​цитыл.  
Статья 5. Профессион цæдисы хæдбардзинад  
1. Профессион цæдис, профессион цæдисты иугонд (ассоциаци) хæдбар у паддзахадон хицауады органтæй, муниципалитеты органтæй, куыстдæттæг организацийæ, куыст​дæт​тæгты иугондтæй (цæдистæй, ассоциацитæй), политикон партитæй æмæ организацитæй, уыдонæн дзуапдæттæг нæу æмæ нæу сæ контролы дæлбар, Гуырдзыстоны закъондæт​тын​адæй снысангонд цауты йеддæмæ.  
2. Профессион цæдис нæ аразы æмæ нæ хауы никæцы политикон партимæ (иугондмæ).

Статья 6. Профессион цæдисы архайды барадон бындуртæ  
1. Профессион цæдис, профессион цæдисты иугонд (ассоциаци) йæ архайды разамынд кæны Гуырдзыстоны Конституцийæ, Гуырдзыстоны æхсæнадæмон бадзырдтæй, ацы закъонæй, Гуырдзыстоны æндæр закъондæттæн акттæй æмæ сæрмагонд уагæвæрдтæй.

2. Кæд Гуырдзыстоны æхсæнадæмон бадзырдæй, кæцы Гуырдзыстоны Конституцийы ныхмæ нæу, сфидаргонд у ацы закъоны нысангондæй хицæнгонд фæтктæ, уæд пайда​гонд цæуы Гуырдзыстоны æхсæнадæмон бадзырдæй сфидаргонд уагæвæрдтæ.

Статья 7. Профессион цæдисы фæткæвæрд, уый фæткæвæрды регистраци, юридикон гоймаджы статусы райсын  
1. Профессион цæдисы, профессион цæдисты иугонды (ассоциацийы) нысантæ æмæ хæс​лæ​вæрдтæ, профессион цæдисы, профессион цæдисты иугонды (ассоциацийы) уæнгæй райсыны фæтк æмæ уæнгдзинадæй ацæуыны фæтк, уæнгты бартæ æмæ хæстæ, профессион цæдисы, профессион цæдисты иугонды (ассоциацийы) структурæ, уæлдæр органты æмæ разамонæг органты компетенци æмæ барлæвæрды æмгъуыдтæ, æфтиæгты æмæ мулкы саразыны равзæрæнтæ æмæ пайда кæныны фæтк, фæткæвæрдмæ ивынады бахæссыны уавæртæ, архайды æрурæды бындуртæ, архайды ном, бынат æмæ территори, афтæ-ма уымæн нысаниуæгон æндæр фарстатæ бæрæггонд цæуы профессион цæдисы, профессион цæдисты иугонды (ассоциацийы) уагæвæрдæй Гуырдзыстоны закъондæт​тынадмæ гæсгæ.   
2. Профессион цæдисы, профессион цæдисты иугонды (ассоциацийы) фæткæвæрд, уагæвæрдмæ бахæсгæ ивындзинæдтæ регистрацигонд цæуынц Гуырдзыстоны закъон​дæт​​тынадæй сфидаргонд фæткæй.  
3. Профессион цæдисы регистрацигонд уагæвæрды бындурыл архайæг фыццаградон профцæдисон организацитæ æмæ æндæр структурон дæлхайæдтæ регистрацигонд нæ цæуынц.

4. Профессион цæдис, профессион цæдисты иугонд (ассоциаци) юридикон гоймаджы статусы райсы уый уагæвæрды регистрацийы моментæй Гуырдзыстоны закъондæт​тынадæй сфидаргонд фæткæй.  
Статья 8. Гуырдзыстоны профессион цæдисы æндæр бæстæйы профессион цæдисимæ æмгуыстад  
Гуырдзыстоны профессион цæдистæн бар ис, æмгуыст кæной æндæр бæстæйы профессион цæдистимæ, æппæтдунеон профцæдисон организациты уæнгтæ уой æмæ семæ бадзырдтæ æмæ разыдзинæдтæ аразой, кæд уый Гуырдзыстоны закъондæттын​ады ныхмæ нæ уыдзæн.

Статья 9. Профессион цæдисы реорганизаци æмæ ликвидаци  
1. Профессион цæдисы, профессион цæдисты иугонды (ассоциацийы) реорганизаци æххæстгонд цæуы профессион цæдисы уæнгты (æмбырды, конференцийы, съезды) уынаффæйæ, уый уагæвæрдмæ гæсгæ.

2. Профессион цæдисы, профессион цæдисты иугонды (ассоциацийы) ликвидаци æх​хæст​гонд цæуы:

а) профессион цæдисы уæнгты (æмбырды, конференцийы, съезды) уынаффæйæ, уый уагæвæрдмæ гæсгæ;

б) тæрхондоны уынаффæйæ – ацы закъоны кæнæ сæрмагонд фæткæвæрды фехæлды цауы кæнæ Гуырдзыстоны закъондæттынадæй тобæгонд архайды тыххæй, регистра​ци​гæнæг органæн бавдысты бындурыл.  
3. Профессион цæдисы кæнæ профессион цæдисты иугонды (ассоциацийы) архайды æрлæууын кæнын кæнæ тобæ кæнын гæнæн ис æрмæстдæр тæрхондоны уынаффæмæ гæсгæ, органон закъонæй снысангонд цауты æмæ сфидаргонд фæткæй.

Сæр II. Профессион цæдисы сæйраг бартæ  
Статья 10. Кусджыты фæллойадон æмæ социалон-экономикон барты æмæ интересты хъахъхъæнынады æмæ минæварады бар  
1. Профессион цæдис, профессион цæдисты иугонд (ассоциаци) хъахъхъæны æмæ æв​дисы профцæдисты уæнгты фæллойадон æмæ социалон-экономикон бартæ æмæ интерестæ.

2. Профессион цæдисæн, профессион цæдисты иугондæн (ассоциацийæн) бар ис, хайад райса æмбæлон органты рдыгæй фæллойадон æмæ социалон-экономикон фарстæты фæдыл закъондæттæн æмæ закъоныдæлбар нормативон актты проекттæм развæлгъау æркæсыны, æмæ бакуса альтернативон æнхъарæнтæ.  
3. Царды æмвæзады æмæ компенсацийы сæйраг критеритæ сбæрæг кæныны фæдыл профессион цæдис бавдисдзæн æнхъарæнтæ паддзахадон хицауады оргæнтæм.

4. Профессион цæдис хъахъхъæны профцæдисы уæнгты бартæ, сæрибарæй спайда кæнын сæ фæллойадон фадæттæй, равзарой дæсныйад, райсой куысты рæстаг гонорар Гуырдзыстоны закъондæттынадæй сфидаргонд минималон бæрцæй.

5. Куыстдæттæг, куыстдæттæг иугæндтæ (цæдистæ, ассоциацитæ) æмбæлон профессион цæдисы хайадистæй, Гуырдзыстоны закъондæттынадмæ гæсгæ, снысан кæнынц фæл​лойы нормæтæ, фæллойы гонорарты системæтæ, материалон стимулирдзинады формæ​тæ, тарифон ставкæтæ æмæ гонорарты бæрцтæ, кæцытæ æвдыст цæуынц коллективон бадзырды æмæ фадыгон (тарифон) бадзырды бындурыл.

6. Профессион цæдисы, профессион цæдисты иугонд (ассоциаци) гæнæн ис, йæ ком​петенцийы фæлгæтты, хайад райса паддзахадон хицауадыорганты, муниципалитеты органты, афтæ-ма куыстдæттæгты, куыстдæттджыты иугондты (цæдисты, ассоциациты) æмæ æндæр æхсæнадон иугæндты раз цы фарстытæ æвæры, уыдоныл æмæ уыдоны бавдыст фæндæттыл æруынаффæ кæныны.

7. Профессион цæдисы, профессион цæдисты иугонды (ассоциацийы) разамонæг орган​тæ æруынаффæ кæнынц кусджыты фæллойадон, социалон-экономикон æмæ барадон барты æмæ интерестимæ баст фарстатыл коллективон бадзырдтæй (разыдзинæдтæй) снысангонд уавæртæм гæсгæ.

Статья 11. Куыстдæттыны къухарæзты бар  
1. Профессион цæдис, профессион цæдисты иугонд (ассоциаци) хайад исы куыстдæт​тыны паддзахадон политикæйы, куыстуатæй, уагдæттæй, организацитæй ссæрибаргонд кусджыты социалон хъахъхъæнынады мадзæлттæ бакусыны æмæ æххæст кæныны хъуы​д​даджы.

2. Куыстдæттджытæ, куыстдæттæгты иугæндтæ (цæдистæ, ассоциацитæ) æмбæлон профессион цæдистæн рагацау – æппынкъаддæр 2 мæйы раздæр – дæттынц информаци куыстуæтты, уагдæтты æмæ организациты реорганизацийы, ликвидацийы кæнæ куысты рæстæгмæ æрлæууын кæныны тыххæй, кæцыйы фæстиуæгæн куысты бынæттæ фæкъаддæр уыдзысты кæнæ куысты уавæртæ фæфыддæр уыдзысты, цæмæй хъахъхъæд æрцæуой бартæ æмæ интерестæ Гуырдзыстоны закъондæттынад æмæ коллективон бадзырдтæй (сразыдзинæдтæй) сфидаргонд кусджытæн.

3. Профессион цæдисæн бар ис, паддзахадон хицауады æмбæлон органæн æркæсынмæ бавдиса хъуыдыйад кусджыты массивонæй ссæрибар кæнынимæ баст мадзæлтты æмгъ​уы​дты аргъæвыны кæнæ рæстæгмæ æрлæууын кæныны тыххæй.

4. Профессион цæдис æххæст кæны æхсæнадон цæстдард куысты уавæрмæ.

5. Куыстдæттæджы инициативæйæ, куысты бадзырд (контракт) кусæгимæ, кæцы у профес​сион цæдисы уæнг, гæнæн ис æмæ рагагъоммæ урæд æрцæуа, æмбæлон профес​си​он цæдисы комитетимæ (профцæдисы комитетимæ) развæлгъау бадзырдæй, æрмæст​дæр Гуырдзыстоны закъондæттынад æмæ коллективон бадзырдæй (разыдзинад​æй) снысангонд цауты.

6. Куыстдæттæджы рдыгæй кусæджы дискриминаци уый уæнгдзинады кæнæ профес​сион цæдисы нæуæвыны тыххæй тобæгонд у.

7. Профессион цæдисæн кæнæ профессион цæдисты иугондæн (ассоциацийæн) бар ис, хайад райса Гуырдзыстонмæ æндæр бæстæтæй фæллойадон организацигондæй æрбакæ​ныны кæнæ Гуырдзыстонæй организацигондæй рацæуыны фарстæйы дискуссийы.

Статья 12. Коллективон бадзырдты сарæзты æмæ æххæсткæныны контролы бар 
1. Профессион цæдисы, профессион цæдисты иугонды (ассоциацийы) æмæ фыццаг​ра​дон профцæдисон организацийы сæвзæрст органты барлæвæрд минæвæрттæ фæллойа​дон коллективы номæй бадзырдтæ аразынц куыстдæттæджы, куыстдæттæгты иугонды (цæдисы, ассоциацийы), Гуырдзыстоны æххæстгæнæг хицауады органты æмæ муници​па​литеты органты барлæвæрд минæвæрттимæ, аразынц коллективон бадзырдтæ, разы​дзи​нæдтæ æмæ контроль кæнынц уыдон æххæст кæныныл ацы бадзырдтæй (разыдзи​нæдтæй) снысангонд фæткмæ гæсгæ.

2. Куыстдæттæг, куыстдæттæгты иугонд (цæдис, ассоциаци), Гуырдзыстоны æххæст​гæнæг хицауады орган хæсджын сты баныхас кæнын фыццаградон профцæдисон орга​ни​зациимæ, профессион цæдисимæ кæнæ профессион цæдисты иугондимæ (ассоци​а​циимæ) фæллойадон æмæ социалон-экономикон фарстæты фæдыл, кæд фыццаградон профцæдисон организаци, профессион цæдис кæнæ профессион цæдисты иугонд (ассоци​аци) райсдзæн инициативæ баныхас кæнын, æмæ бадзырд куы æрцæуа, уæд коллективон бадзырдтæ (разыдзинæдтæ) аразын.

Статья 13. Индивидуалон æмæ коллективон фæллойадон дауты равзарын æмæ аскъуыддзаг кæныны хайадисыны бар  
1. Профессион цæдисæн бар ис, хайад райса закъонæй сфидаргонд фæткмæ гæсгæ, инди​видуалон æмæ коллективон фæллойадон даутæм æркæсыны æмæ æрбæстон кæны​ны хъуыддаджы фæллойадон закъондæттынад æмæ коллективон бадзырды (разыдзи​нады) уавæрты фæткхалæн фарстыты фæдыл.

2. Профессион цæдисæн бар ис, бацæттæ кæна æмæ ауадза куыстурæд, митинг, демон​страци, кæнæ æндæр массон протестон акци Гуырдзыстоны закъондæттынадмæ гæсгæ кусджыты фæллойадон æмæ социалон-экономикон бартæ хъахъхъæныны тыххæй.

3. Профессион цæдисы рдыгæй куыстурæд кæнæ æндæр протестон акцийы Гуырдзыс​тоны закъондæттынадмæ гæсгæ ауадзыны рæстæджы тобæгонд у уый æруромынæн цахæмфæнды формæйы дзуаппон архайды æххæст кæнын.

Статья 14. Информацийы райсын æмæ равзарын  
Профессион цæдисæн, профессион цæдисты иугондæн (ассоциацийæн) бар ис, райса æмæ æркæса фæллойадон æмæ социалон-экономикон фарстаты фæдыл информа​цимæ, кæцы æнæмæнгхъæугæ у йæ законон архайды реализацийы ифтонг кæнынæн куыстуаты администрацийæ, куыстдæттæгæй, куыстдæттæгты иугондæй (цæдисæй, ассоциацийæ), паддзахадон хицауады органæй æмæ муниципалитеты органæй, кæд Гуырдзыстоны закъондæттынадæй æндæр исты нæй сфидаргонд.   

Статья 15. Профцæдисон кусæджы ахуырад (цæттæ кæнын) æмæ квалификацийы фæбæрзонддæр кæнын, профцæдисы уæнджы ахуырад  
Профессион цæдисæн, профессион цæдисты иугондæн (ассоциацийæн) йæ бон у проф​цæдисон кусджыты ахуыркæнынæн (бацæттæкæнынæн) æмæ квалификацийы фæбæр​зонддæр кæнынæн æмæ профцæдисы уæнгты сахуыр кæнынæн сараза ахуырадон, культурон-ахуырадон, зонадон-иртасæн уагдæттæ æмæ организацитæ.   
Статья 16. Куысты закъондæттынады хъахъхъæды профцæдисон контролы бар   
1. Профессион цæдис æххæст кæны æхсæнадон контролы фæллойы закъондæттынадæй, фæллойадон бадзырдтæй (контракттæй) снысангонд мадзæлттæ æххæст кæныныл, афтæ-​ма куыстдæттæгты æндæр хæсты æххæст кæныныл коллективон бадзырдтæй (разыдзинæдтæй) снысангонд фæткмæ гæсгæ.

2. Профессион цæдисæн бар ис, куыстдæттæгæй æрдома аиуварс кæна ацы закъоны халыны факттæ.

3. Профессион цæдисæн, профессион цæдисты иугондæн (ассоциацийæн) бар ис, фæллойады закъондæттынады хъахъхъæды, афтæ-ма фæллойады æмæ æнæниздзинады хъахъхъæды, социалон ифтонгады сферæйы Гуырдзыстоны закъондæттынадæй сфидар​гонд гарантиты сæххæст кæныны æхсæнадон контролы нысанæй сараза фæллойады хъахъхъæныны куыстуат (куысты техникон, барадон хъахъхъæды кусджыты æмæ бар​лæ​вæрд дохтырты скондæй), кæцытæ кусдзысты ацы профессион цæдисы, профессион цæдисты иугонды (ассоциацийы) рдыгæй сфидаргонд уагæвæрдты бындурыл.
4. Профессион цæдисы, профессион цæдисты иугонды (ассоциацийы) æмæ уый органты барлæвæрд минæвæрттæн сæ бон у бацæуын куыстуатмæ, уагдонмæ, организацимæ, кæнæ æндæр кусæн бынатмæ, цыран профцæдисты уæнгтæ кусынц, фæллойадон закъон​дæттынадмæ гæсгæ, профессион цæдисты, фæллойы æмæ æнæниздзинад хъахъхъæныны тыххæй закъæттæм, коллективон бадзырдтæм, фадыгон (тарифон) бадзырдтæм æмæ генералон бадзырдтæм гæсгæ.

Статья 17. Æрдзы æмæ куысты уавæрты хъахъхъæнынады хайадисыны бар  
1. Профессион цæдисæн бар ис, закъонæй сфидаргонд фæткмæ гæсгæ хайад райса алфæмблайы хъахъхъæныны, профессионалон низты æмæ экологион æдасдзинады фар​с​таты фæдыл паддзахадон программæты, закъондæттæн актты æмæ закъоныдæлбар нормативон актты бакусыны, афтæ-ма æхсæнадон контроль кæна уыдон æххæст кæны​ныл дæр.

2. Профессион цæдисæн бар ис, æмбæлон оргæнæй æрдома, кусджыты цард æмæ æнæн​из​дзинадæн тæссаг чи у, ахæм куысты уавæрты хæлдтытæ аиуварс кæнын.

3. Профессион цæдис æмæ уый фæллой хъахъхъæныны куыстуаты кусджытæ хайад​исынц амалиуæгон травмæты æмæ фыдбылызты цауты фæдагуырды.

4. Профессион цæдисæн бар ис, амалиуæгон нысаниуæджы бæстыхæйтты æмæ кусæнгæр​з​ты проекты скæнгæйæ, арæзтады рæстæджы æмæ эксплуатацимæ райсгæйæ æрдома уыдон æдасдзинады басгæрсты цæстдарæг статусæй хайадисын. 
Статья 18. Паддзахадон исбонады приватизацийы хайадисыны бар   
Профессион цæдисæн бар ис, фæллойадон коллективы барлæвæрдæй, Гуырдзыстоны закъондæттынадмæ гæсгæ куыстуаты, уагдоны, организацийы арæзт паддзахадон исбоны приватизацийы къамисы йæхи минæвæрттæ уа.

Статья 19. Амалиуæгады уагдæттæг коллегиалон органты архайды хайадисын   
Профессион цæдисæн кусджыты, акционерты, партнерты иумæйаг æмбырды уынаффæ​мæ гæсгæ, гæнæн ис æмæ уа йæхи минæвæрттæ куыстуаты разамынды коллегиалон органты (цæстдарæг советы, консультацион советы, æндæр органы) Гуырдзыстоны закъондæттынадмæ гæсгæ.

Статья 20. Фæллойадон дауы æвзарæг органты кусджыты фæллойадон барты, интересты хъахъхъæды æмæ уыдон минæварады бар  
Профессион цæдисæн бар ис:

а) кусджыты – профцæдисы уæнгты – фæллойадон бартæ бахъахъхъæныны тыххæй, Гуырдзыстоны закъондæттынадмæ гæсгæ бавдиса хъаст, бахæсса курдиат æмæ ныхасы рацæуа тæрхондоны кæнæ фæллойадон дауы æвзарæг æндæр органы;   
б) кусджытæн – профцæдисы уæнгтæн – бакæна барадон æххуыс;  
в) йæхи структурæйы фæлгæтты сараза юридикон хайæдтæ æмæ консультацитæ. 

Статья 21. Профессион цæдисы куыстдæттæгимæ, куыстдæттæгты баиугондимæ (цæдисимæ, ассоциациимæ), Гуырдзыстоны æххæстгæнæг хицауады органтимæ, муниципалитеты органтимæ æмæ æндæр минæварадон органтимæ æмахастытæ  
1. Профессион цæдисы, профессион цæдисты иугонды (ассоциацийы) куыстдæттæгимæ, куыстдæттæгты баиугондимæ (цæдисимæ, ассоциацимæ), Гуырдзыстоны æххæстгæнæг хицауады органтимæ æмæ муниципалитеты органтимæ æмахастытæ регулиргонд  цæуы социалон партнердзинады бындурыл уыдон æхсæн арæзт коллективон бадзырдтæй (разыдзинæдтæй), Гуырдзыстоны закъондæттынадмæ гæсгæ.

2. Профессион цæдисæн, профессион цæдисты иугондæн (ассоциацийæн) бар ис, æндæр социалон партнертимæ иумæ, Гуырдзыстоны закъондæттынадæй сфидаргонд фæткæй хайад райса кусджыты фæдзæхстадон фиддонты хардзæй арæзт паддзахадон фондты (компаниты) уаглæвæрды.

3. Профессион цæдисæн, профессион цæдисты иугондæн (ассоциацийæн) бар ис, Гуырдзыстоны æххæстгæнæг хицауады органтимæ, муниципалитеты органтимæ, куыст​дæттæгтимæ, куыстдæттæгты иугондтимæ (цæдистимæ, ассоциацитимæ) æмæ æндæр æхсæнадон иугæндтимæ бадзырды бындурыл, Гуырдзыстоны закъондæт​тынадмæ гæсгæ сæххæст кæна иумæйагон мадзæлттæ уый уагæвæрдон хæслæвæрдты сæххæст​кæнын​имæ баст фарстæты фæдыл.

4. Куыстуаты, уагдоны, организацийы уæвæг кусджыты минæварадон (æвзарæн) орган нæй гæнæн пайдагонд æрцæуа профессион цæдисы закъонон архайды арæн кæнынæн.

5. Паддзахад æххуыс кæны профессион цæдисæн йæ уагæвæрды нысангонд хæстæ æххæст кæнынæн.

Сæр III. Профессион цæдисы барты гарантитæ  
Статья 22. Профессион цæдисы мулкон æмæ финансон барты гарантитæ  
1. Профессион цæдис, профессион цæдисты иугонд (ассоциаци) сæрмагонд уагæвæрдмæ гæсгæ хицау у æмæ разамынд кæны цы исбон æмæ фæрæзтæ сарæзта уыцы мулкæн æмæ æхцайы фæрæзтæн æмæ пайда кæны ацы исбонæй æмæ фæрæзтæй. Профессион цæдисы мулк æмæ фæрæзтæ сты æнæфæцудгæ. Профессион цæдисы мулк æмæ фæрæзтæ æнæ ацы профцæдисы уагæвæрды нысангонд коллегиалон (æвзарæнон) органы разыдзина​дæй никæмæн ис бар, Гуырдзыстоны закъондæттынадæй нысангонд цауты йеддæмæ.

2. Профессион цæдисы финансон фæрæзтæ арæзт цæуынц уæнгон фиддонтæй, барвæн​дон æххуысæй, мысайнæгтæй, культурон-ахуырадон, спортивон-ирхæфсæн, рауагъдад​он, амалиуæгон (хæдзарадон) архайды фæстиуæгæн райсгæ фæрæзтæй æмæ æндæр закъонмæ гæсгæ æфтиæгтæй. Профессион цæдисæн ис бар райса исбон æмæ фæрæзтæ æндæр бæстæйæ, Гуырдзыстоны закъондæттынадæй снысангонд фæткмæ гæсгæ йæ статусон хæслæвæрдты сыххæстæн.

3. Профессион цæдисæн исбонады гæнæн ис уа: куыстуæттæ, кондады, транспорты æмæ информацийы фæрæзтæ, бæстыхæйттæ, цæрæн хæдзæрттæ, дачæтæ, хосгæнæн, фæллад​уадзæн, культурæйы, ахуырады, спортивон æмæ сабиты уагдæттæ, материалон æмæ монон культурæйы объекттæ, æхца æмæ аргъджын гæххæттытæ, афтæ-ма æндæр змæл​гæ æмæ æнæзмæлгæ мулк, кæцытæ æнæмæнг хъæуынц йæ уагæвæрдон хæслæвæрдты æххæст кæнынæн.

4. Профессион цæдисæн ис бар, Гуырдзыстоны закъондæттынадæй сфидаргонд фæткæй æххæст кæна амалиуæгон (хæдзарадон) архайды уый рдыгæй арæзт куыстуаты, уагдоны, организацийы æххуысæй.    

5. Амалиуæгон (хæдзарадон) архайдæй райсгæ æфтиæгтæй спайда кæнын хъæуы æрмæст​дæр закъонæй снысангонд хæстæ æххæст кæнынæн æмæ нæй гæнæн дих кæнын профессион цæдисы, профессион цæдисты иугонды (ассоциацийы) уæнг организациты хсæн.

6. Профессион цæдис хæдбарæй бæрæг кæны йæ къухы цы мулк, фæрæзтæ æмæ материалон аргъдзинæдтæ ис, уыдонæй пайда кæныны фæтк æмæ æрдæмадтæ æмæ Гуырдзыстоны закъондæттынадмæ гæсгæ сфидар кæны профцæдисон кусджыты мызд æмæ фидыны уавæртæ.

7. Профессион цæдисæн йæ бон у Гуырдзыстоны закъондæттынадмæ гæсгæ хæрзаудæн мадзæлттæ сорганизаци кæна, профцæдисы уæнгты фæдзæхстад скæна æмæ æндæр гуманитарон мадзæлтты хайад райса.

8. Профессион цæдис амалиуæгон (хæдзарадон) архайдæй райсгæ æфтиæгтæй закъонæй сфидаргонд фæткæй æмæ бæрцæй фиды фиддонты.  
9. Уæнгон фиддонтæй, барвæндон æххуысæй æмæ мысайнæгтæй райсгæ æфтиæгтæ, кæ​цы​тæй пайдагонд цæуы профессион цæдисы закъонон хæслæвæрдты æххæст кæнынæн, бегара фидын нæ хъæуы.

10. Профцæдисон кусджытæн сæ мыздæй сæрмагонд фондон æвæрæнтæ фыст цæуынц афтæ, куыд бюджетон организациты кусджытæн.  
11. Профессион цæдисы рдыгæй  сæрмагонд фæткæвæрдмæ гæсгæ цы финансон архайд æххæст цæуы, уый тыххæй хыгъдлæвæрд паддзахадон органтæм нæ дæлбариуæг кæны, Гуырдзыстоны закъондæттынадæй нысангонд цауты йеддæмæ.  
12. Профессион цæдисы, профессион цæдисты иугонды (ассоциацийы) ликвидацийы фæстæ цы исбон æмæ фæрæзтæ баззайы, уыдонæй спайда кæныны фæтк бæрæг цæуы йæ уагæвæрдæй Гуырдзыстоны закъондæттынадмæ гæсгæ.

Статья 23. Профцæдисон органмæ сæвзæрст æмæ сæйраг куыстыл кусæг профцæдисон кусæджы хъахъхъæды гарантитæ  
1. Профцæдисон органмæ æвзæрст чи æрцæуы æмæ йæ сæйраг куыстæй сæрибаргонд чи нæу, уыцы кусæгæн гæнæн ис æмæ лæвæрд æрцæуа кондадон архайдæй улæфты рæстæг профцæдисон хæсты æххæст кæныны тыххæй æмæ цыбыр рæстæгмæ ахуыр кæнынæн (квалификаци фæбæрзонддæр кæнынæн) коллективон бадзырдæй (разыдзинадæй) ныса​н​гонд уавæртæм гæсгæ.

2. Профцæдисон органмæ кæнæ профцæдисон конференцийы кæнæ съездмæ делегатæй æвзæрст чи æрцæуы, уыцы кусæг ацы органы куысты архайыны тыххæй коллективон ба​дзырды (разыдзинады) нысангонд уавæртæм гæсгæ сæрибар цæуы кондадон архай​дæй.

3. Æнæруадзгæ у куыстдæттæджы хъæппæрисæй, профцæдисон органы развæлгъау разы​дзинады æдде, сæйраг куыстыл кусæг æвзарæн профцæдисон органы сæрдары кæнæ уæнг, профорганизаторы (профкъорды организаторы) куыстæй сисын, æндæр куыстмæ раивын кæнæ дисциплинарон фæткæй бафхæрын, Гуырдзыстоны закъондæт​тынадæй снысангонд цауты йеддæмæ.   
Статья 24. Профцæдисон органы сæвзæрст, сæйраг куыстмæ гæсгæйæ профцæдисон кусæджы хъахъхъæды гарантитæ  
1. Кусæгæн, кæцы профцæдисты органмæ сæвзæрсты тыххæй сæрибаргонд æрцыд сæй​раг куыстæй, æвзарæн бæрнон бынаты барлæвæрды æмгъуыды фæуды фæстæ лæвæрд цæуы уæлбар, йæ раздæры куыстмæ (бынатмæ) раздæхынæн, кæнæ райса æмбар куыст.  
2. Профцæдисты органмæ æвзæрст кусæгæн нæй гæнæн æвзарæн бынатæй ссæрибар кæной куыстдæттæджы хъæппæрисæй йæ куысты æмгъуыд фæудæй 1 азы æмгъуыдмæ, Гуырдзыстоны закъондæттынадæй нысангонд цаутæй дарддæр.

3. Профцæдисон органмæ сæвзæрст сæйраг куыстæй ссæрибаргонд профцæдисон кусæ​гæн профцæдисон органы куысты рæстæг нымад цæуы иумæйаг фæллойадон стажыл.  
4. Куыстуаты, уагдоны, организацийы профессион цæдисы комитетмæ (профкоми​тет​мæ) сæвзæрст кусæг, кæцы сæйраг куыстæй ссæрибаргонд æрцыд, коллективон бадзыр​дæй (разыдзинадæй) бæрæггонд уавæртæм гæсгæ пайда кæны ацы куыстуаты, уагдоны, организацийы æмбæлон кусджытæн сфидаргонд социалон æмæ фæллойадон бартæй.  
Статья 25. Куыстдæттæджы хæстæ профессион цæдисы архайдæн хъæугæ уавæрты скæнынæн  
1. Куыстдæттæг, куыстуаты, уагдоны, организацийы администраци хæсджын у уæвæг материалон æмæ финансон гæнæнты фæлгæтты сараза профессион цæдисы архайдæн хъæугæ уавæртæ, фыццаджыдæр профцæдисон организацийæн куыстадон пайдакæнын​адæн куыстуаты, уагдоны, организацийы хардзæй адæтта æвæрæн, ифтонггарзтæ, бастдзинады фæрæзтæ.  
2. Куыстуаты, уагдоны, организацийы архайæг профессион цæдисы архайдæн æндæр, уæлæмхас материалон уавæрты саразын регулиргонд цæуы коллективон бадзырдæй (разыдзинадæй).

3. Куыстдæттæг, куыстуаты, уагдоны, организацийы администраци кусджыты – проф​цæ​дисы уæнгты – сæрмагонд фыст курдиаты бындурыл ацы кусджыты мыздæй æрвыл​мæй фиды профцæдисон уæнгон фиддонты профессион цæдисы хыгъдмæ коллективон бадзырдæй нысангонд уавæртæм гæсгæ.

Сæр IV. Профессион цæдисы барты хъахъхъæнынад æмæ бæрндзинад  
Статья 26. Профессион цæдисы барты хъахъхъæнынад  
1. Паддзахад хъуамæ сифтонг кæна профессион цæдисты барты хъахъхъæд Гуырдзыс​тоны закъондæттынадмæ гæсгæ.

2. Профессион цæдисæн Гуырдзыстоны закъондæттынадæй цы бартæ лæвæрд цæуы, уыдон халыны тыххæй хъуыддаг равзардзæн тæрхондон.

Статья 27. Бæрндзинад профессион цæдисы барты халынæн  
1. Ацы Закъоны хæлды тыххæй бæрн æвæрд цæуы Гуырдзыстоны закъондæттынадмæ гæсгæ.

2. Профессион цæдисæн, профессион цæдисты иугондæн (ассоциацийæн), профцæдисы комитетæн, профцæдисон уæнгæн бар ис, Гуырдзыстоны закъондæттынадмæ гæсгæ, æрæвæра уыцы бæрнон гоймаджы бæрндзинады фарст кæнæ тæрхондонмæ бавдиса хъаст кæнæ бахæсса хъаст уыцы бæрнон гоймаджы бæрндзинады тыххæй, кæцы халы ацы закъоны, профессион цæдисты тыххæй æндæр барадон актты, се хсæн, нормативон актты, нæ æххæст кæны генералон бадзырдтæй, фадыгон (тарифон) бадзырдты æмæ коллективон бадзырдтæй æркастгонд хæсты. 
Статья 28. Профессион цæдисы бæрндзинад  
Ацы закъонæй, профессион цæдисты тыххæй æндæр барадон акттæй, се ‘хсæн, нормат​и​вон акттæй, генералон бадзырдтæй, фадыгон (тарифон) бадзырдтæй æмæ коллекти​вон бадзырдтææй æркастгонд хæсты сæххæст кæнынæн, тæрхондоны рдыгæй æнæ​закъон​оныл нымад дзыллон протестон акцийы бацæттæ кæнын æмæ ауадзынæн профессион цæдисы æмæ уый органты къухдариуæггæнджытæн бахæсгонд цæуы бæрндзинад Гуырдзыстоны закъондæттынадмæ гæсгæ.

Сæр V. Ивгæ æмæ хатдзæгон уагæвæрдтæ  
Статья 29. Ивгæ уагæвæрд  
Профессион цæдис 2019 азы 3-аг июнмæ цæстдарæджы статусæй хайад исы кондадон объекты, механизмы, кусæнгарзы æмæ инструменты æдасдзинады экспертизæйы сæ проекткæнгæйæ, арæзтады рæстæджы æмæ эксплуатацимæ райсыны рæстæджы.  
Статья 30. Хатдзæгон уагæвæрдтæ
1. Ацы закъон, ацы закъоны 17-æм статьяйы 4-æм пунктæй дарддæр, архайын райдай​дзæн Гуырдзыстоны президенты радон æвзæрстыты сæвзæрст Гуырдзыстоны президен​ты рдыгæй ардбахæрды фæстæ уайтагъд.

2. Ацы закъоны 17-æм статьяйы 4-æм пункт архайын райæйæд 2019 азы 3-аг июнæй.

3. Ацы закъон йæ тыхы бацæуынæй уайтагъд тыхсæфтыл нымад æрцæуæд «Профессион цæдисты тыххæй» Гуырдзыстоны 1997 азы 2-аг апрелы закъон (Парламенты бæрнад, №15-16, 26-æм апрель, 1997, ф. 6).

Гуырдзыстоны президент 

Маргвелашвили Гиорги
Кутаис,

